
        
            
                
            
        

    
	П. ХОРЛОО

	 

	ГЭНЭДЭХИЙН ӨМНӨ

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭНЭХҮҮ «МОНГОЛ ӨГҮҮЛЛЭГ»-ИЙГ ОЛОН УЛСЫН «ШИНЭ ЕРТӨНЦ» ЦУВРАЛААР ХЭВЛЭВ.

	 

	«Монгол өгүүллэг» номд орчин үеийн монголын сайн зохиолчдын шилдэг 63 өгүүллэг оруулав. Эдгээр өгүүллэгт сэдэв, агуулгаараа янз янз шинэ амьдралаар аж төрөгсдийн харьцаа, хөдөлмөр, аж байдал, ёс суртахуун, зан заншил харагдана.

	Өгүүллэг бүрд гарч байгаа үйл явдал өөр өөр ч цөм л сайхан амьдралын төлөө гэсэн нэгэн үзүүрт сэтгэлд хөтлөгдсөн байна.



	




	ПҮРЭВИЙН ХОРЛОО 

	 

	ГЭНЭДЭХИЙН ӨМНӨ

	 

	I

	 

	— Сайн яваарай. Чи очоод захиа бичнэ шүү гэж Дондог хэлээд алсын замд үдэж байгаа найзыгаа тэврэн үнсэхэд түүний хажууд зогсож байсан залуу бүсгүй Дэлгэрмаа дал мөр лүүгээ сунайтал унжуулсан урт хар гэзгээ хойш нь илж,

	— Хишигт та хоёр биднийг хуримдаа урих юм байгаа биз дээ гэхэд,

	— Урилгүй яах вэ. Харин та хоёр урилга авчхаад ирэхгүй байв аа. Танай тэндээс хүрээд ирэхэд юухан байх вэ гэж цэнхэр даавуу костюмын энгэрт улсын сүлд гялалзсан алтан өлзий утсан тэмдэг хадсан Хөхдэйн хэлэхэд Дэлгэрмаа нүүр дүүрэн инээмсэглэж,

	— Очно, очих очихдоо хамгийн дотнын, хамгийн хүндтэй зочин чинь болно, тийм ээ, Дондог оо? гэхэд,

	— Тэгэлгүй яах вэ. Бид та хоёрын хурим дээр хэлэх ерөөлөө бэлтгээд очно гэж Дондогийн хэлсэнд баярлан Хөхдэй, Дэлгэрмаа нар баяр хөөр болж инээлдэв.

	Зорчигч олны дунд хөгжилтэй залуусын инээдэм хөхрөлдөөн улам таатай.

	— Эд чинь дөнгөж сая их сургууль төгссөн залуус байна. Томилолтоо аваад тал тал тийшээ явах гэж бие биеийгээ үдэж, хөгжөөн наргиан болж байгаа улс юм. Ийм эрдэмтэй номтой залуучууд манай орны өнцөг буланд соёл эрдмийн үрийг тарьж цацалгүй яах вэ. Мөн ч сайхан залуучууд байна даа гэж зарим нэг өвгөд эмгэд нь өнгөрсөн залуу зандан үеэ санан өөр хоорондоо ярилцана. Энэ яриан дунд Дэлгэрмаа уулга алдах мэт,

	— Хүүе яадаг билээ. Би хамаг чухал юмаа мартах нь гээд гар түрийвчээ уудалж дугтуйтай бичиг гаргаад,

	— Энэ захиаг Цолмон гэдэг багшид өгөх юм шүү гэж Хөхдэйд өгөхөд тэр тосож аваад жуумалзан инээж,

	— Дондог оо! Цолмон гэдэг арай эрэгтэй хүн биш байгаа. Гэмгүй юм байгаа биз? гэж алиалахад Дэлгэрмаа тас тас инээж,

	— Биш ээ, аймгийн төвийн арван жилийн сургуулийн утга зохиолын багш эмэгтэй. «Цог» сэтгүүлийн саяны дугаарт түүний бичсэн өгүүллэг хэвлэгджээ. Би тэр өгүүллэгийг уншаад сэтгэгдлээ явуулж байгаа юм. Сэтгэлт хүмүүсийн хайр дурлалд тохиолддог эмзэг явдлын үнэнийг харуулсан аятайхан зохиол болсон санагдсан. Цолмон бид хоёр дунд сургуульд байхдаа сургуулийнхаа утга зохиолын бүлгэмд хамт сурч байсан юм. Тэр маань одоо бүр зохиолч болчихжээ гэхэд Хөхдэй саваагүй шалиг үг хэлсэндээ гэмшин царайг үл мэдэг хувьсган,

	— Тийм, тийм, тэр өгүүллэгийг чинь уншсан. Сонин явдал нь санаанд илхэн байна. Нэг үйлдвэрт ажилладаг нэг нэртэй хоёр Дагдан дурлалт хүүхнүүдээсээ ирсэн захиаг сольж уншицгааснаасаа болоод бие биеийгээ хардаж хоорондоо эвгүй юм болсон сонин тохиолдол гарч байна билээ гэхэд,

	— Тэр хоёр бүр эвдрэлцээгүй биз дээ? гэж Дондог асуув.

	— Хаанаас эвдрэлцэх вэ? Тэд хоорондоо учраа ололцож ёстой найз нар болцгоосон гэж ам уралдан ярилцаж байтал,

	— Хүндэт зорчигчид оо! Улаанбаатараас Даланзадгад явах онгоц нисэхэд бэлэн боллоо. Та бүхэн морилон орж суудалдаа сууцгаана уу! гэж радиогоор зарлах нь ид өрнөсөн яриаг завсарлуулав.

	Даланзадгад хот руу нисэх мөнгөн цагаан онгоцны сэнс дэлгэр зуны цэлмэг өглөөний тунгалаг наранд нүд гялбуулан хүчирхэг нүсэр дуу нь урт далавчаа доргилуулан газраас тасрах эрч хүчээ нэмж улам хүчтэй хүнгэнэнэ.

	«Ямар хүчирхэг хөлөг вэ? Даланзадгад хотод мөн амархан орох юм байна. Хишигтийгээ юү ч мэдээгүй байхад очих нь байна шүү дээ» гэж Хөхдэй сэтгэл хөдлөн бодоод онгоцны цонхоор харж гараар даллан үдэж мордуулсан үеийн нөхдөдөө баяр хүргэв. Түүний инээмсэглэж байгаа хүрэн бор царай баяр баясгалангаар дүүрэн, Их сургууль төгсгөж дээд мэргэжилтэй багш болоод өргөн говийн үзэмж гоог нүдээр үзэж ардын үр хүүхдийг шинэ цагийн эрдэм номд сурган хөдөлмөр хатуужлын хатан зориг шингэсэн говьчуудын социалист хөдөлмөрийн их бүтээлд хувь нэмрээ оруулахыг хүсэн тэмүүлсэн нэг сайхан. Нэг сургуульд хамт суралцаж байхаасаа эхлээд ижил дасал болж хоёр сэтгэл нийлсэн хонгор бүсгүй Хишигт дээрээ очиж айл гэрийн аз жаргалтай гал голомтыг асаах гэсэн хоёр сайхан. Энэ бүхэн Хөхдэйг Даланзадгад хотод даллан дуудсан болохоор түргэн нисээсэй гэж сэтгэл нь улам яарна.

	Түдэлгүй онгоц хөх мөнгөн огторгуйд дэгдэн гарч үүлгүй цэлмэг тэнгэрийн доор хөвөлзөн нисэх нь Хөхдэйн сэтгэлд нэн тааламжтай. Өглөөний хурц нар цонхоор нэвт тусаж онгоцны дотор халуу дүүгнэ. Хөхдэй өглөөхөн цоо шинээр өмссөн цав цагаан цамцныхаа захны товчийг тайлж сэрүүцээд доошоо газар харахад мөнгөн аяга шиг цагаан гэрүүд ярайж, мөндөр асгасан юм шиг хонин сүрэг цайран, хот суурин үргэлжилж, хурдан машинууд зөрөлцөн явах нь үнэхээр сонин.

	Онгоц өндөр авч урагшлах тусам арвин тал цэлийж, уулсын орой бүхнийг дамжин, усны тогтоол бүхнийг гатлан говь нутгийн цэлгэр уудамд нүдээ бэлчээж энийг харж, тэрийг сонирхсоор явтал цэнхэр манангийн дундаас Гурван Сайхны ноён оргил тэнгэрт тулам сүндэрлэн харагдав.

	 

	II

	 

	Хөхдэй аймгийн төвийн зочид буудалд бууж юмаа өрөөндөө оруулж тавиад Хишигттэйгээ уулзахаар гарав.

	Зуны өдрийн үд дундын хурц нарны туяанд цав цагаан байшингууд нүд гялбам гялалзаад шинэхэн хотын өргөн гудамжаар морьтой явган, машинтай, дугуйтай хүмүүс тал тал тийшээ зөрөлдөх нь их л хөл хөдөлгөөнтэй ажээ.

	Хотын төв гудамжийг даган урссан Даланзадгадын түмэн ундрааны нэгнээс эх авсан горхины боргио хоржигнон, сахлаг мөчир нь ганхсан сайхан модоор хүрээлэгдсэн ногоон цэцэрлэгээс говь газрын ойн анхилам үнэр ханхална. Олон барилгуудын дундаас гоц ялгарсан үзэмжит давхар барилгуудыг Хөхдэй хараад аймгийн төвийн арван жилийн сургууль гэдгийг хэнээс ч асуулгүй мэдэв.

	«Энэ сайхан иж бүрэн барилгыг ах дүүгийн найрамдалт Зөвлөлтийн ард түмэн барьж манай улсад бэлэг болгон шилжүүлсэн юм. Ийм тохилог сайхан сургуульд багш болсон хүн хэчнээн их азтай вэ? Үүний чинь хариуд сурагчдаа сайн сургасан ачаар амжилтаар хариу бэлэг барих ёстой шүү дээ» гэж бодоод байшингийн хажуу талын ногоон дэнж дээр зэрэгцүүлэн барьсан гэрүүдийн гадаа ирэв.

	«Хишигтийнхийг хэнээс асууя даа?» гэж бодоод эргэлзэн зогсож байтал бөмбөг өшиглөн тоглож байгаа хүүхдүүд бие биетэйгээ уралдсаар дэргэд нь ирэв.

	— Жаал аа! Хишигт гэдэг айлыг мэдэх үү? гэж хамгийн түрүүн гүйж яваа охор ханцуйтай цагаан цамцтай, богинохон өмдтэй хүүхдээс асуухад тэр хүүхэд хурц харцтай хөөрхөн хар нүдээ тормолзуулан,

	— Хишигт багш уу? гэж асуугаад ажигламтгай ширтэв.

	— Тийм ээ. Чи мэдэх үү?

	— Манай сургуульд тооны багш Хишигт гэж нэг эмэгтэй бий.

	— Мөөн мөн. Тооны багш.

	— Ноднин их сургууль төгссөн багш, тийм ээ? гэж тэр хүүхдийн лавлан асуухад Хөхдэй үл мэдэг инээмсэглэн,

	— Тийм ээ, гэж толгой дохиод хүүхдүүд гэдэг хэрэгтэй хэрэггүй юмыг бүгдийг сонирхож явдаг амьтад юм аа даа гэж гайхан бодов.

	— Хишигт багшийнхыг би мэднэ. Та манай багшийнд очих гээ юү? Би танд заагаад өгье гэж тэр хүүхэд уриалагхан хэлээд хойд талын хэдэн гэрийг заав.

	Хөхдэй тэр хүүхдийг дагаж эгнүүлэн барьсан гэрүүдийн урд талын эгнээний эхэнд барьсан шинэхэн улаан будагтай сав саяхан барьсан цагаан гэрийн гадаа ирэв.

	— Хишигт багшийнх энэ! гэж хэлээд инээмсэглэн харахад,

	— Баярлалаа дүү минь гэж Хөхдэй хариу талархал илэрхийлээд гэрийн гадаа очив. Очих зуураа Хишигт маань хэдий заваараа шинэ гэр барьчихдаг юм бэ гэж бодоод үүдэнд нь ирэхэд гэрийн дотор аяга шаазан дуугарч байгааг сонсоод Хишигтийг гэртээ байна гэж мэдээд зүрх нь түг түг цохилж хайр сэтгэлээ өгсөн халуун янаг амрагтайгаа яаж уулзах билээ гэж гайхалзан бишүүрхсэн хүүхэд шиг нэг хэсэг дуугүй зогсов.

	Хөхдэй хаалгыг аяархан тогшив.

	— Хэн бэ? гэж бүдүүн баргиа дуутай эрэгтэй хүн ширүүхэн асуув. Хишигтийн зөөлөн эелдэг шингэн хоолойны аясыг хүлээж байсан Хөхдэйн зүрх цохиж улам ч хурдан цохилов.

	Хөхдэй гайхан сандрахдаа,

	— Би байна аа гэж дуулдахын төдий хэлээд хаалгыг татан ороход барлагар хүрэн царайтай махлаг бүдүүн эр эргэлдсэн том нүдээр ширвэн харж,

	— Та ямар хэрэгтэй вэ? гэж асуугаад улнаас нь эхлээд оройг нь хүртэл нэвт харж сэжиглэн хардсан маягтай байв.

	— Хишигт хаачаа вэ?

	— Байхгүй ээ.

	— Хэзээ ирэх вэ?

	— Мэдэхгүй гэх тэр догшин дүртэй залуугийн иш мухаргүй түг таг хийсэн хариулт Хөхдэйн сэтгэлийг улам зэвүүцүүлж хачин эвгүй санагдав.

	Энэ шинэхэн гэр барьчихсан байдаг. Хартай сүртэй энэ залуугийн хялалзаж байдаг. Энэ лав нэг учиртай хэрэг. Их санасан газар ес хоног хоосон гэгчийн үлгэр болж байгаа юм биш байгаа даа. Хишигт маань ийм хамхуул шиг хийссэн сэтгэлтэй хуурамч хүн байсан гэж үү? гэж хоромхон зуур бодоод гэрийн доторхыг эргүүлэн тойруулан харахад нэг ч таних юм үзэгдэхгүй, харин гэрийн баруун талын цоохор авдар дээр тавьсан зургийн жаазанд энэ залуу Хишигт хоёрын хамт авхуулсан том зураг тодын тод харагдаж байгаа нь Хөхдэйн сэтгэлийг улам гижигдэн маажих шиг болов.

	Залуу гэрийн хойморт зассан орны өндөр дэрэн дээр тавьсан цагаан эсгий малгай авч өмсөөд авдар дээрээс цоож түлхүүр шүүрэн авч,

	— Би юманд явлаа гэж гэрээс гарав. Хөхдэй энэ ямар бүдүүлэг догшин эр вэ? гэж уур нь буцалсан боловч биеэ төв барьж гэрээс гарав.

	Тэр залуу гэрийг том монгол цоожоор тасхийтэл цоожлоод галт дугуйгаа асаан цагаан тоос татуулсаар давхин одов.

	Өглөөхөн Улаанбаатарын нисэх онгоцны буудал дээрээс нисэх гэж байхдаа Хөхдэйн сэтгэлд түмэн зүйлийн сайхан хүсэл тэмүүлэл бялхаж байсан бол одоо хар төмрөөр хаалгаа түгжүүлсэн цоожтой гэрийн гадна зогсохдоо сэтгэлийн дотор гуниг гутанги эргэлдэнэ.

	Энэ залуу Хишигтийн дүү лав биш. Хишигт дүүгээ хөдөө мал малладаг жаалхан хүүхэд бий гэж ярьдаг байсан. Тэр хэдийдээ ийм уул хяр шиг эр болчихоо вэ? Энэ лав Хишигттэй холбоотой хүн болж таарлаа. Энэ саяхан шинэ гэр барьсныг харахад бүр ч ил байна. Хишигт чинь ийм муухай амьтан байсан гэж үү? Тун саяхан захидал бичихдээ хүртэл хайр сэтгэлээ холбосон хосгүй амраг минь гэж хуурамч үг хэлсний нь бодоход улам зэвүү хүрмээр байна гэж янз бүрийн юмыг бодон эгдүүцэв. Хөхдэй энэ тэрийг бодон гайхан зогсож байтал баруун талын гэрээс хижээл насны авгай гарч ирээд хагалсан түлээ хурааж байв.

	Хөхдэй түүн дээр очиж,

	— Авгай, Хишигт багш хаана очсон бол, та мэдэв үү? гэж эелдэгхнээр асуусанд авгай нүдээ анивчин Хөхдэйг ажиглан харж,

	— Хишигт багш хөдөө гэр лүүгээ явсан. Чи уулзах гээ юү, хүү минь? гэж асуухад,

	— Тийм ээ. Би уулзах гэсэн юм. Хэзээ ирэх бол гэж хариу асуухад,

	— Удахгүй ирэх байх аа. Хөдөө гэр нь ойрхон байдаг юм. Чи манайд ороод хүлээж бай, хүү минь гэж авгайн хэлэхэд Хөхдэй тэднийд оров.

	гэрийн дотор тохилог, шинэ маягийн заслалтай, бичгийн ширээн дээр янз бүрийн зураг дэлгэж шүүгээ дүүрэн ном хураасныг харахад багш айл бололтой. Зан сайтай авгай галаа асааж цай чанах зуураа,

	— Манай Хишигтийнх их ажилтай байх шиг байна. Хөдөөгөөсөө айраг цагаа авчирч найр хурим хийх юм гэнэ лээ. Саяхан шинэ гэр барьсан, эцэг эх нь овоо юмтай улс, сайхан найр хийх байх гэж унжирсан урт яриа хөвүүлж байгаа нь Хөхдэйн сэтгэлийг улам зовооно.

	— Ямар найр хийх гэж байгаа юм бол? гэж авгайн яриаг Хөхдэй таслан асуухад,

	— Гэрлэх найр хийх юм байх. Саяын тэр залуу чинь гэрлэх гэж байгаа юм шүү дээ гэж авгайн хэлэх нь Хөхдэйн эмзэглэн шаналсан зүрхнээс улам чанга чангаар чимхэж Хишигтэд гомдсон сэтгэлээ барьж ядахдаа царайгаа хувьсган зовж байгаагаа хэнд ч мэдэгдэхгүй гэж биеэ барин доош харж суухад тэднийд нэг залуу эмэгтэй орж ирлээ.

	Тэр намхавтар нуруутай, өргөн хөмсөгтэй том хар нүдтэй махлаг хүрэн царайнд нь хөрслөг шинж тодорсон нь ёстой л говийн бор хүүхэн л ийм байдаг байх даа гэмээр золбоотой харагдав. Эмэгтэй, Хөхдэйг их л ажиглан харж даруухан нам байдлаар толгой дохин мэндлээд,

	— Ээж ээ! Та цай чанаж байна уу? гэж асуух нь гэрийн эзэд цөм сайхан зантай зочломтгой улс бололтой.

	Эмгэний ярианаас Хишигтийн хамаг явдлыг дуулж, сэтгэл гонсойсон Хөхдэй энэ хүүхэн эхээсээ илүү мэдэж байгаа. Намайг Хишигтийг асууж ирсэн гэдгийг дуулбал ёстой шоолохын дээдээр шоолж инээдээ барьж чадахгүй элэг нь хөших байх даа гэж бодохоос бүр ичгүүртэй. Гэрээс түргэн гаръя гэтэл ёсыг дагаж настай хүний хүндэтгэлийг хүлээн цай буцлахыг хүлээхээс өөр аргагүй.

	Говь нутгийн үд дундын нарны хурцыг хэлэх үү, дүрэлзтэл гал түлсэн төмөр зуухны халаахыг хэлэх үү. Түүн дээр Хөхдэй залуу эмэгтэйгээс ичиж зовох бүгд хамсаж суухын аргагүй халууцан хөлс нь дуслах шахам шанаа руу нь урсана. Тэр, алчуураа гаргаж нүүрээ байн байн арчиж дэмий л тооно өөд ширтэн суутал залуу эмэгтэй болор шилэн тавагтай чихэр өмнө нь тавиад.

	— Та чихэр идээч гэж хэлээд түүнийг үе үе харж байн байн инээмсэглэх нь бүр ч эгдүүтэй.

	Хөхдэй айлын идээнээс амсаад ам нээх аргаа олж ядсандаа,

	— Та багш уу гэж эв хавгүйхэн асуув.

	Тэр, бүр илэн далангүй инээж,

	— Тийм ээ, би багш гэв.

	— Юуны багш вэ?

	— Утга зохиолын багш.

	— Танай нэр хэн билээ?

	— Цолмон

	Хөхдэйн сэтгэл хөдлөн,

	— Та чинь зохиолч Цолмон уу? гэж дахин лавлахад эмэгтэйн царай улайсхийж ичсэн шинжтэй,

	— Би ч зохиолч гэж нэрлүүлэх болоогүй байгаа хүн. Харин зохиолч болох гэж оролдож ганц хоёр өгүүллэг бичиж эхэлж л байна гэхэд.

	— Би таны саяын хэвлүүлсэн өгүүллэгийг уншсан. Тун аятайхан болсон байна билээ гэж хэлэхэд Цолмон баярлах гайхах зэрэгцэн нэг хэсэг дуугүй болов.

	Эх нь Хөхдэйд цай аягалж барив. Тэр цай ууж суух зуур,

	— Та Дэлгэрмааг таних уу? гэж Цолмоноос асуув.

	Цолмон нүүр лүүгээ унжсан үсээ хойш нь алгуурхан илж,

	— Хоёрдугаар сургуулийн багш Дэлгэрмаа юү? гэв.

	— Тийм ээ.

	— Танилгүй яах вэ. Миний багын найз байхгүй юу.

	— Дэлгэрмаагаас танд захиа явуулсан. Би түүнийг зочид буудалд орхичихжээ. Орой авчирч өгье гэхэд Цолмон баярлан инээж,

	— Баярлалаа. Та наашаа гүйгээд яах вэ. Би очиж авъя гэв.

	Эх охин хоёр Хөхдэйг их л зочлон дайлав.

	Сүүтэй халуун цай, амттай хоолонд замын ядаргаа гаргасан Хөхдэйн сэтгэл тэнэгэр боловч Хишигтийн тухай бодол санаанаас нь үл гарна. Тэр Цолмоныхоос гарав.

	Хишигтийн шинэ барьсан том цагаан гэр дүнхийж цаанаа нэг л сүртэй. Харин том цоож нь чамайг оруулахгүй гэх шиг харлан харагдах нь бүр зэвүүн.

	Хөхдэй тэндээс зочид буудалд ирж жаахан сууж элдвийг эргэцүүлэн бодов.

	— Би арай мөчид бодож, дэндүү хар санаж байгаа юм биш байгаа даа. Хишигтийг үнэхээр итгэж явсан юм сан гэж нэг үе эргэлзэж байснаа цайлган цагаан сэтгэлтэй, илэн далангүй үнэн үгтэй айлын авгайн ярьсан үнэн байлгүй яах вэ. Тэр залуу бас миний тухай аар саар юм сонсчхоод надад ширүүн дүр үзүүлж байгаа нь тэр байх нь ээ гэж дургүй нь хүрэн догдлон бухимдсан сэтгэлээ барьж чадалгүй зочид буудлаас гарч Хишигтийн гэрийн ойролцоо ирээд далдаас ажиглан харлаа.

	Гэрийн гадаа зогсож байгаа ачааны машин дээрээс хүмүүс савтай суулгатай идээ цагаа буулгаж их л хөдөлгөөнтэй, гэрийн хаалгаар хүмүүс уван цуван орж гарна. Тэдний дунд Хишигт огт үзэгдэхгүй.

	Аргагүй дээ. Хуримаа хийх гэж байгаа хүн, хүндээ хөнгөнөөс өгч, хамаагүй явдаггүй байлгүй. Тэгээд гэрээсээ гарахгүй байна аа даа гэж Хөхдэй улам зэвүүцэв. Хэрэг нэгэнт ийм болсноос хойш би ирснийгээ Хишигтэд мэдэгдэлгүй хөдөө сумын сургуульд очиж ажиллаад ажлын бүтээл сэтгэлийн үнэнч хоёроо үзүүлдэг хэрэг гэж Хөхдэй шийдээд буцлаа. Хөхдэй гудамж уруудан явж нэг байшинг тойртол нөгөө талын гудамжаар өнөөх галт дугуйтай залуу ардаа Хишигтийг суулган хар хурдаараа давхиж өнгөрөхийг олж хараад уур хилэн нь бадран, байж суухаа олж ядав.

	 

	III

	 

	Хөхдэй өрөөндөө ороход тасалгаа дүүрэн нар шарж бүгчим халуун. Тэр, наран талынхаа цонхыг онгойлгоход зөөлөн салхи сэвэлзэн говь газрын таана хөмүүлийн гашуун үнэр хамар хорсгож найтаалгам хурцаар ханхална.

	Хайр дурлал гэдэг чинь хайлсан тугалга шиг хаашаа л бол хаашаа бөмбөлзөн урсаж байдаг гэж үү. Тийм биш ээ. Үнэн дурлал гэдэг нь гангаас ч хатуу, галаас ч халуун байх ёстой. Хишигтийн дурлал бол ийм ган шиг хатуу гал шиг халуун, үнэнч дурлал бий байжээ. Би энэ орчлон дээр эр хүн болж төрөөд анхныхаа халуун хайр, үнэнч дурлалыг гагцхүү Хишигтэд өгсөн юм сан. Тэр нь ингээд талаар өнгөрдөг байжээ. Ямар хачин юм бэ? Юу ч гэсэн Хишигтэд хэлэх хэдэн үгээ бичээд орхиё! гэж бодоод бичгийнхээ савнаас цаас гарган, ширээн дээр сууж «Хайр дурлалын үнэнийг эрж, хаалган дээр чинь очлоо, Хишигт минь. Хаалгыг чинь хар цоож дарж, хажууд нь догшин эр сахижээ. Миний эрж ирсэн үнэн дурлал чиний зүрхэнд хадгалагдаж яваа гэж би итгэсэн юм сан. Гэтэл чиний зүрх худалч хуурамчийн хар туламд орчихсон байжээ. Түүнийг би мэдсэнгүй. Тэгээд би эрсэн эрлээ чиний зүрхнээс олж харахгүйг мэдээд буцлаа» гэж эхлэн бичиж суутал задгай цонхоор хүчтэй салхи үлээж тасалгааны хаалга онгойв.

	— Хишигт байна уу? гэж жижүүр хүүхний чангаар асуух нь онгорхой хаалганы цаанаас Хөхдэйн чихийг тун соргог дэлсэв.

	Хөхдэй аяархан босож сэмхэн алхсаар нээлттэй хаалганы дэргэд ирж ар талд нь нуугдан зочид буудлын жижүүр хүүхний утсаар ярихыг чих тавин чагнав.

	— Та багш Хишигтийг яриулаад өгөөч. Тэгье. Би утсаа тавилгүй хүлээж байя гэж жижүүр хүүхний хэлэх нь үнэхээр Хөхдэйн загатнасан газрыг маажих мэт.

	Харилцуурын хонх үе үе жингэнэж Хөхдэй ч чимээгүй чагнана.

	— Байна уу? Чи Хишигт үү? За сайн байна уу найз аа? Чи тэгээд хөдөө яваад ирээ юү? Хөдөө сайхан байна уу? гэж жижүүр хүүхэн энгийн юм ярьж байснаа, — Хишигт ээ, би чамд сонин баяртай мэдээ хэлье. Чи баярлахдаа битгий зүрхээ дэлбэлчхээрэй гэж хошигнон хэлээд тас тас хийтэл инээд алдав. Хөхдэйн зүрх улам цохилов. — Манай зочид буудалд чиний өнөө яриад байдаг хайртай хүн чинь ирчхээд байх шиг байна гээд харилцуурыг нэг хэсэг чагнаж байснаа өөрийнхөө хэлснийг үнэмшүүлэх гэсэн байдалтай, — Заавал хэл мэдээ өгөх ёстой гэнэ ээ. Хэл мэдээ өгөлгүй гэнэтхэн ирээд байдлыг чинь мэдээд авах гэсэн юм биш биз дээ. Хэр хартай хүн бэ? гээд инээд алдсанаа, — Мөөн мөн, чиний үзүүлээд байдаг зурагтай яг адилхан юм байна. Чи үнэмшихгүй байгаа бол өөрөө хүрч ирээд үзэхгүй юү «17»-д байна шүү. Чамаас урьдаад Цолмон сая ирээд явлаа. Чухам юу хийж явааг бүү мэд. Хоёулаа их л ойрхон холбоотой хуучин танилууд шиг л байна билээ гэж хэлэхийг нь Хөхдэй сонсоод налан зогсож байгаа хаалгаа хааж сэтгэл нь үймрэн зогсохдоо,

	— Энэ хүүхэн юү хэлнэ вэ! гэж толгой сэгсрэн гаслаад, — Энэ багш хүүхэн бид хоёр хуучин танилууд болон холбогдох байтугай дөнгөж өнөөдөр нүүр, нүүрээ үзэж байгаа улс. Цолмон дуулбал яана гэж бүр ч сэтгэл нь зовов.

	Хөхдэй бодолд автав.

	«Эд осолгүй миний тухай ярилаа. Энэ жижүүр хүүхэн бас намайг мэддэг байх нь ээ. Тэгээд бас ховлох санаатай. Ингээд хийх ажлаа олж ядсан хүүхнүүдийн тоглоом болох нь» гэж Хөхдэй дургүй нь хүрээд захидлаа ч үргэлжлүүлэн бичсэнгүй, тасалгаанаас гарч жижүүр хүүхний дэргэдүүр гэмгүй царайлан өнгөрөхөд тэр жуумалзан инээж, байн байн ширтэх нь бүр ч эгдүүтэй. Хөхдэй түүнтэй ам нээх үг олж ядсанаа,

	— Ам цангаж байна, эндээс уух юм олдох болов уу? гэж асуув.

	— Олдолгүй яах вэ. Би танд цай чанаад өгье. Та өрөөндөө хүлээж бай гэж уриалагхан хэлээд бүр хөгжилтэйгөөр инээмсэглэв.

	«Энэ хүүхэн намайг эндээ байлгаж байгаад саяын дуудсан хүүхнийгээ ирэхээр надаар инээдэм ханиадмын эзэн болгож орхих нь ээ дээ» гэж Хөхдэй бодоод дахин юу ч хэлж чадсангүй. Өрөөндөө орж орон дээрээ хэвтэв.

	«Би дэндүү муу санаа гаргаад байна уу? Тэгвэл ч Хишигтийг хамхуул шиг хөнгөн амьтан гэж бодож байгаагаасаа долоон доор ичгүүр сонжуургүй хийсгэвэр амьтан болно шүү дээ. Ер нь Хишигттэй нүүр учирч үнэн үгийг нь сонсоогүй байж, үзсэн харсан төдийгөөр хамаг мууг түүн дээр оноож бодвол би их муухай ичгэвтэр хэрэг болно. Жаахан ултай бодож үзэх хэрэгтэй юм шүү» гэж өөрөө өөрийг зэмлэн хэлээд эгшин зуур зүүрмэглэж байснаа эмэгтэйчүүдийн аялгуу нийлүүлэн чангаар инээлдэх дуунаас цочин өндийлөө. Хаалга тогшив. Хөхдэй нүүрээ арчиж,

	— За! гэж зөвшөөрөл өглөө. Жижүүр хүүхэн шилэн аягатай цай барин орж ирээд хаалгыг цэлийтэл онгойлгоход Хишигтийн тунгалаг цагаан царай хаалганы цаанаас Хөхдэйн нүдэн дээр гэрэлтэн тусав. Хөхдэй цочирхон босож хаалганы дэргэд очиход Хишигт ердийн заншлаар нүдээрээ инээмсэглэн,

	— Үгүй, чи хэзээ ирээ вэ? Сайн ирэв үү? гэж асуув. Жижүүр хүүхэн бах нь ханасан бололтой нүүр дүүрэн

	— Би чамд худал хэлсэн байна уу? гэж амыг нь асууж байгаа бололтой Хишигтийг гараараа нудраад шуудхан инээж,

	— Таны асууснаар сайн ирлээ гэх үү дээ гэж Хөхдэй хөмсөг зангидан хүйтнээр хариулаад сандал дээр буруу харж суув.

	Хөхдэйн хөмсөг зангидсан хүйтэн царай, хөшиж ёжилсон ширүүн хариултаас Хишигтийн зүрх эгшин зуур цохилж юу ч хэлж чадсангүй дэргэд нь гөлрөн зогсож газар шагайв. Намайг ирж уулзаж амжаагүй байхад Цолмон ирж уулзсан байдаг бас хачин юм аа. Саяын Мядагийн хэлдгээр энэ хоёр бүр эртний танилууд байх, тэгээд надаар тоглоом хийж яваа улс юм байх гэж бодмогц уур нь бадран гомдохдоо царай нь улайж, чулуу шиг гөлийсөн Хөхдэйн нүүр өөд шийдэмгий ширтэв. Энэ хоёрын эрхэм нандин хайр сэтгэлийн завсраар ямар гэгчийн бул хар чулуу орчхов. Үүнийг хэн мэдэх вэ. Хэн нь ч мэдэхгүй. Гагцхүү бие биедээ итгэх итгэл нь мэднэ. Энэ итгэл дээр хэн нь доголдоод байна вэ? Уншигч та бүхэн тааварлаж байгаа байх. Сайн ярилцвал хэн доголдож байгаа нь дорхноо мэдэгдэнэ. Харин одоохондоо Хөхдэй Хишигт хоёрын аль нь эхэлж ам нээхээ зориглож чадахгүй эмзэглэн дуугүй сууцгааж байна.

	Жижүүрийн утасны хонх жингэнэх нь чив чимээгүй тасалгаанд дув дуугүй суугаа Хөхдэй Хишигт хоёрыг давхийтэл сочоолоо.

	Гаднаас жижүүр хүүхэн орж ирээд,

	— Хишигтээ чамайг утсан дээр хүн дуудаж байна гэв. Хишигт уртаар санаа алдаад гарав. Хөхдэй хаалгаа онгойлгон, түүний ярихыг сэмхэн чагнав.

	— Сайн байна. Дорж ах уу? Танайхан сайн биз дээ, ах аа?

	— Тийм ээ. Миний дүү хөдөөгөөс ирсэн. Шинэ гэр барьчихсан. Маргааш хуримаа хийх гэж байгаа. Самдан гуайн том охинтой гэрлэх гэж байгаа шүү дээ. Маргааш та бэргэн эгчтэй хоёулаа манай дүүгийн хурим дээр заавал ирээрэй. Би очиж та нарт хэлэх гэж байсан юм гэж Хишигтийн ярихыг сонсож байсан Хөхдэйн царай ув улаан болж ичих айх хоёр зэрэгцэн гэмшсэн байдлаар духаа атируулан хамаг явдлаа тоочиж буруугаа хүлээхээр утсаар ярьж байгаа Хишигтийн дэргэд очиж, уруу царайлан зогсов.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 


“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номын гарчиг:

	 

	Бөхийн Бааст

	Хаш аяга

	Алтайн хөх дөнөн

	Ногтруу

	 

	Содномбалжирын Буяннэмэх

	Гайхамшигт учрал

	 

	Ламжавын Ванган

	Жож Сэрээнэн

	 

	Шанжмятавын Гаадамба

	Тэрэгчийн хүү

	Элбэг дээл

	 

	Цэндийн Дамдинсүрэн

	Шарав Норов хоёр

	Чөтгөр

	Хачин хурим

	 

	Санжмятавын Дашдэндэв

	Сувдан гутлын хэрэг

	 

	Сормууниршийи Дашдооров

	Оргодол

	Амрагийн модон хутга

	Сономын нэгэн баяр

	Энх улирал ханхлахад

	 

	Дожоодорж

	Хачин хүн

	Толгой

	 

	Чадраабалын Лодойдамба

	Гэрээслэл

	Шаргачин

	Солонго

	 

	Дэмбээгийн Мягмар

	Үүлэн хүний сургаал

	Бууршгүй сэтгэлийн илч

	 

	Нанзадын Надмид

	Хөвчийн зочин

	 

	Донровын Намдаг

	Үрэгдсэнийг хүлээгч

	Эрхэм зураг

	 

	Дашдоржийн Нацагдорж

	Хуучин хүү

	Соёлыг гайхав

	Ламбагуайн нулимс

	Харанхуй хад

	Хөдөө талын үзэсгэлэн

	Үүрийн жавар, уурын чимээ

	Хаврын сайн өдөр

	Шувуун саарал

	 

	Шагдаржавын Нацагдорж

	Хаврын нэг өдөр

	Нутгийн дуу

	 

	Чойжамцын Ойдов

	Чөтгөртэй бууц

	 

	Эрдэнэбатын Оюун

	Монхор

	Улаан дээлт хүүхэн хэн бэ?

	 

	Бямбын Ринчен

	Гар

	Мангаа Доогийн эцсийн зүүд

	Тэнгэрийн дуутай шөнө

	 

	Лодонгийн Түдэв

	Нисдэг сүрэг

	Тас

	Дэгдээхийн шуугиан

	 

	Сономын Удвал

	Монгол нэгэн Катюша

	Баглаа цэцэг

	 

	Цэрэнжавын Уламбаяр

	Хүүшийн учир

	Наадмын замд

	 

	Пүрэвийн Хорлоо

	Гэнэдэхийн өмнө

	 

	Дондогийн Цэвэгмид

	Салхин зээрд

	Хос тогоруу

	Хойлгийн дуу

	Ёлын үүр

	 

	Сэнгийн Эрдэнэ

	Улаалзгана

	Өндөр даваа

	Хөөрхий

	Зүрхэн дэх чулуу

	Нутгийн салхи юу шивнэв

	Атаархал

	Өвгөн, хүн чулуу хоёр


“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номын Хэвлэн нийтлэлийн мэдээлэл:

	 

	УЛСЫН ХЭВЛЭЛИЙН ГАЗАР

	Улаанбаатар

	1990

	 

	МОНГОЛ ӨГҮҮЛЛЭГ

	 

	Редактор Г. Амар, Д. Алтанхуяг

	Зураач Д. Болдбаатар

	Уран сайхны редактор Д. Сандагдорж

	Техник редактор Б. Антансаргай

	Хянагч Д. Дэлгэрмаа, Ж. Сосорбарам, Б. Наранжаргал, С. Бадамсэд, Г. Алтанцэцэг

	 

	Өрөлтөд 1990 оны 3 сарын 19-нд

	Хэвлэлтэд 1990 оны 5 сарын 13-нд.

	 

	Цаасны хэмжээ 84x108/32. 

	Өндөр хэвлэлийн цаас № 1. 

	Сэтгүүлийн хэрчмэл үсэг. 

	Хх 15.5. 

	Хнх 26.04. 

	Тх 23.56.

	 

	Хэвлэсэн тоо 30.000 

	 

	За № 50

	 

	ХГ № 379У149/89.

	 

	Үнэ 11 тө 10 мө.

	 

	Улсын хэвлэлийн газар

	Элдэв-Очирын гудамж, 7.

	 

	Д. Сүхбаатарын нэрэмжит улсын хэвлэлийн комбинатад хэвлэв.

	Шмералийн гудамж, 2.


cover.jpeg
3H3A3XHHAR
OMHO

MOH20/1 e2yVy/1/132

%Mmﬁ





images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






